
Tórshavn, 5. februar 2007
Viðv. strategipappíri um arbeiðsmarknaðin  
Víst verður til teldupost dagfest 9. januar 2007, har strategipappír í sambandi við visjón 2015 um arbeiðsmarknaðin er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri arbeiðsmarknaðin
KSF tekur fult undir við aðalmálinum fyri føroyska arbeiðsmarknaðin, men í pørtum av visjónsstrategiunum er trupult at síggja, hvussu hesar skulu stuðla uppundir aðalmálið. 

KSF skal her nema við nøkur av partmálunum.
Tann vælvirkandi arbeiðsmarknaðurin fevnir m.a. um arbeiðsloysisskipan og arbeiðsávísing, sum partarnir á arbeiðsmarknaðinum standa fyri – sambært strategiskjalinum skal hetta vera soleiðis eisini í framtíðini. Høvuðsendamálið er at hjálpa teimum fíggjarliga, sum gerast arbeiðsleys, at gera tað smidligt at skifta arbeiði og at útvega arbeiðsmegi. 
KSF metir vert at umhugsa, um tíðin nú ikki er búgvin til beinleiðis at áleggja ALS at skaffa arbeiðsleysum arbeiði, so at hesi fólk ikki verða hangandi í arbeiðsloysisskipanini óneyðuga leingi. Hetta merkir, at ALS skal forpliktast til at verða munandi meira virkið úti á arbeiðsmarknaðinum. Um ALS ikki megnar uppgávuna, kunnu onnur taka sær av tí móti gjaldi frá ALS – eitt nú privat starvsfólkarekrutteringsvirki. Eisini á hesum øki kundi kapping verið við til at skapt dynamikk og – ikki minst – fleiri í arbeiði.
Viðvíkjandi partmálinum um lívslanga læring, so tekur KSF sum heild undir við hesum. Tann mennandi arbeiðsmarknaðurin fevnir um alla fjøldina á arbeiðsmarknaðinum, og tí undrar tað KSF, at tað í ítøkiligu strategiunum bert verður víst til førleikamenning av ófaklærdu arbeiðsmegini, meðan eingi ítøkilig mál eru fyri allan hin partin av fjøldini. KSF metir, at skal talan verða um veruligan mennandi arbeiðsmarknað, so er neyðugt, at skipað førleikamenning og eftirútbúgving er fyri allan arbeiðsmarknaðin, eisini tey, sum eru vælútbúgvin.
Viðvíkjandi partmáli 5 – tað skal vera lætt at bjóða fram og fáa skikkaða arbeiðsmegi, so standa fleiri av strategiunum í stórari mótsøgn til bæði aðalendamálið eins væl og fleiri av hinum visjónsgrundarsteinunum og strategiskjølunum, sum hava verið til hoyringar. 
Tó at strategiskjalið leggur upp til at taka burtur allar forðingar fyri at bjóða fram og fáa skikkaða arbeiðsmegi, so setir ítøkiliga strategiin fleiri álvarsligar forðingar upp – serliga viðvíkjandi teirri potentiellu útlendsku arbeiðsmegini. Sagt verður, at skikkað útlendsk arbeiðsmegi hevur bert atgongd til føroyska arbeiðsmarknaðin, um tørvur er á tí. Harnæst skal útlendska arbeiðsmegin bert hava tíðaravmarkað loyvi at arbeiða í Føroyum, og áðrenn henda er komin til Føroya, so skal hon eisini hava at vita, nær hon skal avstað aftur. Møguleikar skulu ikki vera fyri at leingja loyvið. 
KSF dugir ikki at síggja, hvussu hetta skal bera boð um “vælvirkandi, mennandi, tryggan og rúmligan abreiðsmarknað, har tað er lætt hjá øllum at bjóða fram og fáa skikkaða arbeiðsmegi.” Heldur er hetta boð um ein afturlatnan, fastlæstan og tøvandi føroyskan arbeiðsmarknað, ið ikki torir at taka ímóti avbjóðingunum og teimum gyltu møguleikunum, ið alheimsarbeiðsmarknaðurin kann veita føroyska samfelagnum sum heild, vinnulívinum, granskingarstovnunum og ikki minst føroyska arbeiðsmarknaðinum sjálvum. 
Vinarliga vegna Kommunusamskipan Føroya

